
Uunga siunnersuut: Namminersorlutik Oqartussaniit umiartorneq pillugu inatsisip 

allanngortinneqarnissaanut inatsisit assigiinngitsut Kalaallit Nunaannut atuutilersinneqarnissaat 

pillugu peqqussutip akuerineqarnissaa pillugu Inatsisartut aalajangiiffigisassaattut siunnersuut. 

(Ineqarnermut, Attaveqaasersuutinut Isorliunerusunut Upalungaarsimanermullu Naalakkersuisoq) 

 

Siumumiit pingaartipparput umiarsualiviit, imaatigut angallannermi isumannaallisaanerup kiisalu 

imartatta avatangiisillu illersorneqarnissaat eqqarsaatigalugit, umiarsuarnit angallatinillu 

qimanneqarsimasunit aammalu umiarsuarnit umiusimasunit ajornartorsiutit 

pinaveersaartinneqarnissaat. 

Naapertuilluarnerunngilaq umiarsuarnik angallatinillu umiusimasunik piiaanermut aningaasartuutit 

ukiut tamaasa millionilikkaanik inuiaqatigiinnit akilerneqartarnissaat, akisussaaffik aallaaviatigut 

umiarsuit angallatillu piginnittaanniittariaqartillugu. 

Taamaattumik umiarsuarnik angallatinillu umiusimasunik piiaanissamut pinngitsoorani 

sillimmasiisussaatitaanermik atuutilersitsinissaq Siumumiit pitsaasutut isigaarput. 

Taamaakkaluartorli pissutsit arlallit erseqqinnerusumik nassuiarneqartariaqartut isumaqarpugut. 

Siullermik, aalisartunut mikinerusunut aammalu najukkani inuussutissarsiuteqartunut 

kingunerisinnaasai immikkut eqqumaffigineqartariaqarput. Angallatit 20 bruttoton-mik 

oqimaassusillit taakkulu sinnerlugit angissusillit sillimmasiisussaatitaanermut 

ilaatinneqartussaapput. Kisianni angallatit nunatsinni qassit pineqarnersut aammalu ukiumut 

sillimmasiinermut aningaasartuutit qanoq annertutigissanersut erseqqissumik 

saqqummiunneqarsimanngilaq. 

Taamaattumik Naalakkersuisut tamakku pillugit nassuiaateqarnissaat kissaatigaarput, taamaalilluta 

aalisartortatta aningaasatigut naapertuilluanngitsumik artukkerneqannginnissaat Siumumiit 

qulakkeerumagatsigu. 

Aappaattut, Naalakkersuisut ilisimatitsipput Namminersorlutik Oqartussat ukiut tamaasa 

umiarsuarnik angallatinillu umiusimasunik piiaanermut millionilikkaanik aningaasartuuteqartartut. 

Taamaattumik ukiuni kingullerni tallimani aningaasartuutit qanoq annertutigisimanersut aammalu 

aaqqissuussinerup nutaap atuutilerneratigut qanoq annertutigisumik sipaaruteqartoqarnissaa 

naatsorsuutigineqarnersoq erseqqissumik saqqummiunneqarnissaat ujartorpagut. 

Pingajuattut, umiarsuit angallatillu umiusimasut umiarsualivitsinni ullumikkut qimanneqarsimasut 

qanoq iliuuseqarfigineqarnissaat Naalakkersuisunit nassuiarneqarnissaa kissaatigaarput. 

Sillimmasiisussaatitaanerup nutaap ajornartorsiutit pioreersut nammineerluni aaqqinnavianngilai. 



 
 

 

Kiisalu Namminersorlutik Oqartussat, kommunit aammalu Søfartsstyrelsenip akornanni 

akisussaaffiit qanoq agguataarneqarnissaat, kiisalu sillimmasiissutit aningaasartuutinut 

matussusiisinnaanngippata qanoq iliortoqarnissaa pillugu erseqqissaanissaq kissaatigaarput. 

Siumumiit siunnersuut una sillimmasiinermut tunngasuinnaanngitsutut isigaarput. Umiarsualiviit 

pitsaasumik atorneqarsinnaanissaat, avatangiisitta illersorneqarnissaat aammalu nunatsinni 

tamarmi aalisarnermut inuussutissarsiornermullu pitsaasunik atugassaqartitsinissaq aamma 

pineqarput. 

Taamatut oqaaseqarluta Siumumiit siunnersuutip siunertaa tapersersorparput, taamaattorli 

aappassaaneerneqannginnerani apeqqutit saqqummiussagut erseqqinnerusumik 

qulaajarneqarnissaat siunertaralugu sanaartonermut ataatsimiititaliami 

suliassanngortinneqarnissaa inassutigalugu. 

 

Qujanaq. 

 

Erik Jensen, Siumut 


